
   Кукша пуç

   Микул Ишимбай | Сăвă

   Шăтса тухать çу уйăхĕ çитсен,

Сап-сарă çеçкине çурать вăл.

Ларать те таврана илем кӳрсе,

Ăна пур чĕрĕ чун та хапăл.



Илем çум курăкра та пур иккен.

Анчах, эрне ытла иртсессĕн,

Юлать шур мамăк çеç сар çеçкерен.

Унра илем пулман та тейĕн.



Кукша пуç ĕмĕрĕ кĕске çав. Ах,

Мĕн-ма-ши çут çанталăк шелсĕр?

Эпир те, тен, çак тĕнчере çавах —

Çын ĕмĕрĕ те çавăн евĕр?



Кам çамрăк вăхăтра чипер пулман?

Çулланнă майăн шуралатпăр.

Çул хыççăн — çул...

Сисмесĕрех юлан —

Кукша пуçпа тăрса юлатпăр.

  